
BOSNA I HERCEGOVINA  

FEDERACIJA BOSNE I HERCEGOVINE 

ZENIČKO-DOBOJSKI KANTON  

OPĆINSKI SUD U ZENICI  

Broj: 43 0 St 271634 26 St  

Zenica, 11.11.2026. godine 

 

 

 Općinski sud u Zenici, stečajna sutkinja Sanja Pavlić, u stečajnom postupku nad društvom 

Proizvodno, prometno i uslužno društvo REKAL d.o.o., Čekrekčije b.b., Visoko, MBS: 43-01-0903-19, 

odlučujući o prijedlogu stečajnog dužnika, donio je van ročišta dana 11.11.2026. godine: 

  

R J E Š E N J E  

 

 OTVARA SE STEČAJNI POSTUPAK nad imovinom stečajnog dužnika Proizvodno, prometno 

i uslužno društvo REKAL d.o.o., Čekrekčije b.b., Visoko, MBS: 43-01-0903-19, JIB: 4219061400008, 

glavni račun stečajnog dužnika otvoren kod Privredna Banka d.d. Sarajevo, broj: 1011800073051812, 

11.11.2026. godine u 15:00 sati. 

 Za stečajnog upravitelja, sa liste stečajnih upravitelja, imenuje se Jasmina Knezović, ul. 25. 

Aprila br.6., Visoko. 

Pozivaju se vjerovnici da u roku od 30 dana od dana objave ovog rješenja u „Službenim 

novinama“ Federacije BiH, prijave svoje tražbine koje imaju prema stečajnom dužniku podnošenjem 

prijave Općinskom sudu Zenica na broj: 43 0 St 271634 26 St uz uplatu sudske takse u iznosu od 1% od 

vrijednosti tražbine, ali ne manje od 50,00 KM, niti više od 10.000,00 KM na račun budžeta ZE-DO 

kantona broj:134-010-0000001672, vrsta prihoda 722221, budžetska organizacija 1606001, općina 103. 

 Podnositelji prijave uz prijavu trebaju navesti svoju firmu, sjedište, boravište, pravni osnov i 

iznos tražbine, kao i broj svog računa kod poslovne banke.  

 Pozivaju se vjerovnici da stečajnog upravitelja u roku od 30 dana obavijeste koja prava 

osiguranja potražuju na predmetima i imovini stečajnog dužnika, navođenjem predmeta nad kojim se 

potražuje pravo osiguranja, vrstu i razlog nastanka prava osiguranja, kao i osiguranu tražbinu.  

 Pozivaju se dužnici stečajnog dužnika da svoje obveze bez odlaganja izmire.  

 Nalaže se stečajnom dužniku i trećim osobama da stečajnom upravniku predaju u posjed 

imovinu i dokumentaciju stečajnog dužnika koja je u njihovom posjedu. 

 Nalaže se registru poslovnih subjekata ovog suda da uz firmu ili naziv stečajnog dužnika izvrše 

upis oznake „u stečaju“, a u rubrici „Lica ovlaštena za zastupanje subjekta upisa“ umjesto imena i 

prezimena direktora, upis imena i prezimena stečajnog upravitelja. 

 Nalaže se zemljišnoknjižnim uredima i nadležnim katastarskim operatima, kod kojih se vode 

nekretnine stečajnog dužnika, da izvrše upis rješenja o otvaranju stečajnog postupka. 

 Ispitno i izvještajno ročište u ovom postupku zakazuje se za dan 24.02.2027. godine u 10,00 

sati, u zgradi Općinskog suda Zenica, te se na isto pozivaju vjerovnici stečajnog dužnika koji podnesu 

prijavu tražbine, kao i stečajni upravitelj.  

 Rješenje o otvaranju stečajnog postupka objaviti će se na oglasnoj tabli suda, web stranici suda-

elektronskoj tabli suda, na internet stranici FIA-e, a u „Službenim novinama“ Federacije BiH objaviti 

će se izreka rješenja. 

O b r a z l o ž e n j e  

 

Društvo Proizvodno, prometno i uslužno društvo REKAL d.o.o., Čekrekčije b.b., Visoko, 

podnijelo je prijedlog za provođenje stečajnog postupka 11.03.2026. godine. 

 

Predlagatelj je na ročištu za ispitivanje uvjeta za otvaranje stečajnog postupka održanom 

19.10.2026. godine, izjavio da ostaje kod prijedloga za otvaranje stečajnog postupka i nema primjedbi 

na Izvještaj stečajnog upravnika koji mu je danas uručen. 

 

Privremeni stečajni upravitelj Ilmir Brkić je u vezi sa ispunjavanjem uvjeta za otvaranje 

stečajnog postupka nad imovinom stečajnog dužnika sačinio Izvještaj od 29.06.2026.godine i Dopunu 



Izvještaja 06.11.2026. godine, te je na ročištu za ispitivanje uvjeta za otvaranje stečajnog postupka 

održanom 19.10.2026. godine izjavio da ostaje pri podnesenom izvještaju koji je dostavljen ovom sudu 

29.06.2026.godine u predmetu broj: 43 0 St 271634 26, vezano za firmu Proizvodno, prometno i uslužno 

društvo REKAL d.o.o., Čekrekčije b.b., Visoko, a s obzirom da je procijenjena vrijednost imovine 

stečajnog dužnika navedena u Izvještaju nastala kao orijentaciona procjena privremenog stečajnog 

upravnika na osnovu kataloških vrijednosti, procijenjene amortizacije te oglašenih vrijednosti za ista ili 

slična sredstva rada, predložio je sudu da za potrebe procjene tačne vrijednosti angažuje vještaka 

mašinske struke koji bi izvršio procjenu vrijednosti, te bi na osnovu takve vrijednosti bio i otvoren 

stečajni postupak. Izjavio je da imovina stečajnog dužnika koja se ogleda u sirovinama za rad-tekstil u 

rolnama ima manji udio u ukupnoj stečajnoj masi te bi angažman stručnog lica za procjenu njene 

vrijednosti vjerovatno svojim troškom prevazišao vrijednost stečajne mase pa iz tog razloga smatra da 

se kao njena vrijednost može usvojiti procijenjena vrijednost iz Izvještaja privremenog stečajnog 

upravnika, te shodno navedenom predlaže da sud odgodi ročište na kraći vremenski period. Na ročištu 

održanom 10.11.2026. godine privremeni stečajni upravitelj je izjavio da prema zaključku sa prošlog 

ročišta u spis predmeta ulaže Dopunski Izvještaj privremenog stečajnog upravnika u kojem je kao prilog 

sadržan Nalaz vještaka mašinske struke o procjeni radnih mašina koje predstavljaju stečajnu masu, a isti 

se uručuje i punomoćniku predlagatelja, te da ostaje kod prijedloga za otvaranje stečajnog postupka.  

 

Punomoćnik predlagatelja je na ročištu izjavio da iako mu je na današnjem ročištu tek uručen 

Dopunski Izvještaj da se može očitovati o istom te da nema primjedbi na Izvještaj i na Dopunski Izvještaj 

i saglasan je sa prijedlogom stečajnog upravnika da se otvori stečajni postupak. 

 

S obzirom da je uz Dopunski izvještaj privremenog stečajnog upravitelja priložen i Nalaz 

ovlaštenog sudskog vještaka mašinske struke koji je procijenio vrijednost mašina na iznos od 12.800,00 

KM, a sa PDV-om na iznos od 14.976,00 KM, da je u Dopunskom izvještaju navedena orijentaciona 

vrijednost sirovina, odnosno pamuka u rolnama i tekstilnog materijala koja iznosi približno 3.000,00 

KM, da se ukupna vrijednost stečajne mase može procijeniti na 15.800,00 KM,  da je u Izvještaju 

navedeno da je stečajni dužnik platežno nesposoban, da stečajni dužnik raspolaže imovinom dovoljnom 

za vođenje stečajnog postupka, da imovina može pokriti dio potraživanja povjerilaca, ali nije ni približno 

dovoljna za namirenje svih obaveza, da nije realno očekivati nastavak poslovanja, stečajni sudija nakon 

što je ocjenio dokaze priložene uz prijedlog, te Izvještaj o stanju imovine i obaveza dat od privremenog 

stečajnog upravitelja i Dopunski Izvještaj privremenog stečajnog upravitelja utvrdioje da su ispunjeni 

uvjeti iz čl. 102. stav 6. Zakona o stečaju kojim je propisano da sud otvara stečajni postupak nad 

imovinom stečajnog dužnika ako je prijedlog dopušten, ako postoji stečajni razlog i ako će imovina 

stečajnog dužnika prema predviđanju biti dovoljna da namiri troškove stečajnog  postupka. 

 

 Sud je pored navedenog ovim rješenjem odredio dan i sat otvaranja postupka, imenovao 

stečajnog upravitelja sa liste stečajnih upravitelja, pozvao vjerovnike stečajnog dužnika da prijave 

tražbine i vjerovnike sa pravom osiguranja da obavijeste stečajnog upravitelja o svom pravu, te dužnike 

stečajnog dužnika da bez odlaganja izmire svoje tražbine, te je odredio i dan i sat za koji je zakazano 

ispitno i izvještajno ročište, a sve u skladu sa odredbama čl. 104., 105., 106., 107. i 108.,   Zakona o 

stečaju (Sl. Novine F BiH 53/21 i 19/25), budući da je naprijed navedeno i potrebno da sadrži rješenje 

o otvaranju stečajnog postupka.  

 

 

PRAVNA POUKA               Stečajna sutkinja 

Protiv ovog rješenja stečajni dužnik                                                                    Sanja Pavlić  

može uložiti žalbu u roku od 8 (osam)      

dana po prijemu rješenja Kantonalnom 

sudu Zenica, putem ovog suda.  

 


